
Við gerum okkar besta. 

Frá skólastjóra 
 

Ágætu lesendur 
 

Nú erum við kominn inn í aðventuna með sínum 
hefðbundnu verkefnum í skólanum. Eins og ykkur flestum 
er kunnugt þá hefur verulega dregið úr sérstökum 
heimsóknum í kirkjuna á aðventunni undanfarin ár. Nú í 
ár eru ekki kirkjuheimsóknir hjá yngri bekkjum en 9. 
bekkingar skipuleggja hefðbundna hátíðardagskrá fyrir 
unglingastigið í Háteigskirkju og verður hún að þessu 
sinni 18. desember. Við hvetjum alla sem ánægju hafa af 
notalegri stund að koma, en samkoman hefst kl. 9:00. Við 
höldum svo okkar jólahefðum í skólanum. Mig langar 
sérstaklega til að þakka foreldrum skólans fyrir skilning á 
breytingunni sem við urðum að gera á jólahangikjötinu að 
þessu sinni. Eins og þeir foreldrar vita sem lengi hafa 
staðið að skólanum þá hefur hangikjötsboðið nánast 
verið opin veisla en nú var það ekki hægt. Bæði er það 
vegna þess að meiri kostnaður er samfara breyttu 
fyrirkomulagi matarþjónustu og svo er fjárhagsstaða 
skólans er ekki góð frekar en annarra stofnana Reykja-
víkurborgar. Við völdum að setja veislunni takmörk frekar 
en að fella hana niður vegna kostnaðar. Það skiptir okkur 
nú sérstaklega miklu máli að foreldrafélagið styrkir okkur 
eins og ætíð til að gera þetta og skipuleggur starf 
sjálfboðaliða í afgreiðslu á matnum. Kærar þakkir. 
 

Við höfum birt niðurstöður á líðankönnun skólans á 
heimasíðunni. Hér tek ég mið af samanburðinum í 4. til 
10. bekk. Síðan 2004 höfum við litið svo á að 80% 
vellíðan sé það viðmið sem við viljum halda frá ári til árs. 
Að þessu sinni er niðurstaðan 78% sem bendir til að 
einhver breyting sé að verða þó að hún sé ekki 
stórvægileg. Niðurstaðan segir okkur að við þurfum að 
reyna að átta okkur á hvaða skýringar séu á breytingunni. 
Færri nemendur greina reyndar frá vanlíðan nú en í fyrra 
en fleiri velja að þeim líði hvorki vel né illa. Nú segja 93% 
að þau séu ekki tekin fyrir en það voru 94% í fyrra. Þetta 
er meðal bestu mælinga sem við höfum fengið síðustu 10 
ár sem bendir til að vinna eineltisteymisins skili árangri. 
Nokkur mál fara eins og venja er í vinnslu, í samræmi við 
verklag við könnun og úrvinnslu á einelti í framhaldi af 

könnuninni. Könnunin er óvenjuleg að því leyti að við köllum 
eftir upplýsingum um þá sem nemendur telja vera þolendur 
og gerendur. Könnunin er með sterkar vísbendingar um 
hvers vegna líðanin breytist eins og þið sjáið ef þið skoðið 
niðurstöðuna. Fleiri telja sig vita nú um nemendur sem 
leggja í einelti og eru lagðir í einelti. Á móti kemur að við 
erum ekki með fleiri nöfn en áður og svo hins vegar að ekki 
er breyting á því þegar einstakir nemendur eru spurðir hvort 
að þeir séu lagðir í einelti. Reynsla okkar frá fyrri árum svo 
sem árin 2007 og 2008 segja okkur að nú séu nemendur 
sem eru áberandi í því að angra nemendur í fleiri en einum 
árgangi þó að þeir séu ekki beinlínis að leggja í einelti og að 
það sé sú tilfinning sem nemendur séu að lýsa. Skólinn og 
foreldrar þurfa í sameiningu að hlusta vel eftir líðan 
barnanna og koma öllum upplýsingum um áreiti til skólans, 
umsjónarkennara og stjórnenda. Einnig legg ég áherslu á, 
að telji foreldrar að börn þeirra séu lögð í einelti eða börn 
annarra, að koma slíkum upplýsingum til umsjónarkennara, 
skólastjórnenda eða inn á krækjuna þar sem hægt er að 
setja inn nafnlaus skilaboð. Öll mál fara í vandlega athugun 
þannig að ekki er byggt á tilkynningunni sem kemur þegar 
unnið er úr málum, heldur úr niðurstöðu athugunar í 
samræmi við verklag skólans.  
Krækjan í niðurstöður á heimasíðu skólans er: 
http://www.hateigsskoli.is/nemendur27/samanblidannem 
 

Annars er góður andi í skólanum og nemendum líður 
almennt vel. Við verðum hins vegar að vera sívökul yfir líðan 
barnanna. 
 

Skólinn hefur fengið upplýsingar um niðurstöður samræmdra 
könnunarprófa en ekki samanburðarupplýsingar fyrir allt 
landið. Við okkar skoðun kemur í ljós að allar niðurstöður í 
4., 7. og 10. bekk ættu að vera vel yfir landsmeðaltali. Ég 
mun greina nánar frá þessu þegar ég hef fengið 
heildarskýrsluna sem einnig verður fyrst kynnt í skólaráði 
Háteigsskóla. 
 

Megi aðventan verða ykkur gefandi tími, 
Ásgeir Beinteinsson,  
skólastjóri Háteigsskóla. 

Ljóðabók í 9. bekk 
Nemendur 9. bekkjar eru að vinna að ljóðabók undir 
stjórn Önnu Maríu íslenskukennara. Nemendur taka fyrst 
myndir og gera svo ljóð tengd myndunum. Mörg frábær 
ljóð hafa nú þegar litið dagsins ljós og hér er eitt þeirra:  
 

Grasið grætur 
 

Grasið grætur, 
því nú er veturinn nær. 
Með vetrinum fylgir dauðinn, 
og grasið gleypir hvert einasta sólarljós til að lifa sem 
lengst. 
En þegar veturinn kemur, 
bítur hann fast 
og líf náttúrunnar fjarar út. 
Grasið  leggst undir kaldan snjó, 
bíður skjálfandi 
eftir að vori á ný. 

Dagbjört Hanna Baldursdóttir, 9. bekk 

Dagur íslenskrar tungu 
Við í Háteigsskóla héldum upp á dag íslenskrar tungu. 
Allir í fyrsta til fjórða bekk fóru upp á svið og sungu lög 
eða fóru með þulur. Fyrsti og annar bekkur sungu lög en 
þriðji og fjórði  bekkur fóru með þulur. Að lokum sungu 
allir tvö lög, Maístjörnuna og Á íslensku má alltaf finna 
svar.            Anna Valgerður Káradóttir, 4. bekk 

 

Eyrún fiðluleikari 
Einu sinni var dýralæknir. Hún var að skoða náttúruna. 
Síðan sá hún hest sem var fótbrotinn. Hún setti gifs á 
fótinn og síðan kembdi hún honum. 

  Soffía Arndís Berndsen, 2. bekk 

Dúkrista 
Þessa fallegu 
dúkristu gerði 
Andrea Birna 
Guðmundsdóttir 
í 7. bekk.  
Nú sést sólin 
okkar skemur 
hvern dag, en í 
staðinn er tilvalið 
að láta jólaljósin 
lífga upp á 
skammdegið. 

Réttarhöld í 10. bekk 
Undanfarnar þrjár vikur hafa nemendur í 10.bekk verið að 
undirbúa réttarhöld þar sem nútíð og framtíð takast á um 
ýmislegt sem tengist umhverfi, náttúru og samfélagi. 
Nemendur hafa unnið vel og ötullega að þessu verkefni. 
Þriðjudaginn 24. nóvember fluttu nemendur verkefnið á 
sal og var foreldrum nemenda boðið að koma og fylgjast 
með. Verkefnið er samvinnuverkefni íslensku- og 
náttúrufræðikennara í 10. bekk. 

Saga af snjókörlum 
Einu sinni voru 2 snjókarlar. 1 var glaður en hinn var 
grátandi út af sólinni.  

Una Ingveldur Vagnsdóttir, 2. bekk 

Leikföng handa flóttafólki 
Ungmennaráð Unicef í samstarfi við RKÍ stendur um þessar 
mundir fyrir leikfangasöfnun fyrir flóttabörn sem væntanleg eru 
til Íslands á næstunni. Nemendur í Háteigsskóla áttu þess kost 
að gefa leikfang í söfnunina. Tekið var á móti leikföngunum í 
skólanum nú á fimmtudag og föstudag og má segja að 
gjafmildi nemenda og foreldra þeirra hafi verið til fyrirmyndar. 

Skrekkur 
10. nóvember fór fram undankeppni Skrekks í Borgar-
leikhúsinu. Skrekkur er hæfileikakeppni grunnskólanna og er 
alla jafna mikill metnaður hjá unglingum fyrir þessari keppni. 
Öll atriði eru frumsamin af nemendum; textar, tónlist, leikur og 
dans og þeir ákveða lýsingu, búninga og leikmuni. 
Háteigsskóli komst áfram með glæsilegu atriði sínu og er það 
einungis í annað skipti frá því að þessi hæfileikakeppni hófst. 
Þó við höfum ekki unnið til verðlauna í þetta skiptið, þá er 
þetta mjög góður árangur. Við óskum krökkunum innilega til 
hamingju ásamt Jónu Guðrúnu Jónsdóttur kennara.  

Góður hundur 
Einu sinni var strákur sem átti hund. Hann var góður. Hann lék 
við hann á hverjum einasta degi. Svo sagði hann, „það er 
komin nótt“, og hundurinn sofnaði.  

Jakob Yong Jónsson, 2. bekk  

 

Íslenskuverðlaun 
Á degi íslenskrar tungu, 16. nóvember, fór fram afhending 
íslenskuverðlauna unga fólksins í Reykjavík 2015. 
 

Iðunn Gígja Kristjánsdóttir, nemandi í 10. bekk Háteigsskóla, 
var tilnefnd til verðlauna fyrir hönd Háteigsskóla. 
 

Í rökstuðningi skólans fyrir verðlaununum stóð meðal annars:  
„Iðunn hefur afbragðs gott vald á íslenskri tungu hvort sem er í 
ræðu eða riti. Hún á auðvelt með að orða hugsanir sínar, býr 
yfir ríkulegum orðaforða og er tamt að nálgast verkefni á 
frumlegan og nýstárlegan hátt. 
Það er mat Háteigsskóla að Iðunn sé vel að þessari 
viðurkenningu komin.“ 
 

Við óskum Iðunni Gígju hjartanlega til hamingju með 
verðlaunin. 

 Í tengslum við dag íslenskrar tungu 
Þriðjudaginn 17. nóvember fór ég ásamt nokkrum bekkjar-
félögum mínum að heimsækja Nóaborg. Við lögðum af stað 
eftir fyrstu frímínútur. Þegar við komum tók leikskólakennari á 
móti okkur. Við fórum úr úlpunum og hengdum þær á snaga. 
Svo fórum við inn og lásum fyrir leikskólabörnin. Þau voru 
rosalega góð og þeim fannst sagan skemmtileg. Eftir það 
kynntu börnin sig og svo kynntum við okkur sjálf. Síðan 
fengum við mjólkurkex. Eftir það sungum við öll saman lag um 
vináttu. Þá fengum við að skoða leikskólann og okkur fannst 
klósettin vera mjög lítil. Að lokum fengum við að fara að leika 
okkur úti og það var mjög gaman. Eftir að við vorum búin að 
leika okkur í svolitla stund lögðum við af stað aftur í 
Háteigsskóla.     Gabríela Albertsdóttir, 5. bekk 

 
          Spakmæli mánaðarins:           

Fjórir hlutir koma ekki aftur:  
Ör sem hefur verið skotið, talað orð,  

ónýtt tækifæri og líf sem hefur verið lifað. 


